
Sanz presidentea Nafarroaren irudi ekonomikoa Bruselan aurkezteko ekitaldiaren buru izan da
Sanzek, Miranda presidenteordeak eta Barcina alkateak Belgikako hiriburuko Cervantes Institutuan Nafarroako Nazioarteko Plana eta “Jaia. Iruña, Nafarroa” erakusketa aurkeztu zituzten
Asteazkena, 2009ko uztailaren 1a.  Miguel Sanz Sesma Nafarroako Gobernuko presidentea Nafarroak eta Iruñak kanpoan izango duten irudi ekonomiko eta kulturala aurkezteko ekitaldiaren buru izan zen atzo Bruselako Cervantes Institutuan. Ekitaldian, presidentearekin batera, Álvaro Miranda Simavilla bigarren presidenteordea eta Ekonomia eta Ogasun kontseilaria eta Yolanda Barcina Angulo Iruñako alkatea egon ziren.
Era berean, ekitaldian hurrengo hauek ere egon ziren: Juan Franco Pueyo Nazioarteko Garapeneko zuzendari nagusia; Francisco Ferrero Bruselako Cervanes Institutuko zuzendaria; Carlos Gómez Múgica Espainiako enbaxadorea Belgikan; eta María Lozano Úriz Nafarroako Gobernuaren ordezkaria Bruselan. Horrez gain, hurrengo hauek parte hartu zuten: Paz Prieto Iruñako Udaleko kultura-zinegotzia eta Maite Esporrín udaleko PSNko bozeramailea, aurten San Ferminen hasierako txupinazoa botako duena.
Ekitaldi horretan, Nafarroako Nazioarteko Planari (NNP) buruzko bideoa proiektatu zen. Bideo horretan Foru Komunitatea leku erakargarri moduan aurkezten da, ez bakarrik jomuga turistiko moduan, baita inbertitzeko, enpresa- eta ekonomia-jarduerak garatzeko, lan egiteko eta ikasteko lurralde erakargarri moduan ere. Horrez gain, Cervantes Institutuaren egoitzan “Jaia. Iruña, Nafarroa” erakusketa inauguratu zen. Erakusketa horretan, ikus-entzunezko materialen eta soinu-materialen bidez, Nafarroaren eta Iruña hiriaren bokazio europazalea erakusten da, eta gainera, San Fermin jaiak eta jai horietan egon diren nazioarteko pertsonaiak agertzen dira.
Sanz presidenteak Nafarroan aipagarriak diren alderdi batzuk nabarmendu zituen, hala nola, teknologia eta berrikuntza, energia berriztagarriak, gizarte-politikak edo unibertsitate-hezkuntzaren kalitatea. Foru Komunitateko “giza kapitalaren” kalitateari arreta berezia eskaini zion: “gure bereizgarria ez da zer egiten dugun, nola egiten dugun baino”, azpimarratu zuen, eta gainera, hurrengoa esan zuen: “Europari esan nahi diogu ez dugula desberdinak izan nahi, goi-mailakoak baino”. 
Hezkuntza arloan, Sanz presidenteak Foru Komunitateko herritarren prestakuntza nabarmendu zuen: “gure unibertsitateek herritar trebatuak prestatzen dituzte, ezagutzekin, atzerrira ateratzen dira eta gero Nafarroara itzultzen dira ikasitakoa aplikatzeko”. Era berean, presidenteak Foru Komunitateak berrikuntzaren esparruan duen eginkizuna azpimarratu zuen. Bere esanetan, Foru Komunitateak “patenteen kopuru handia eta 12 zentro teknologiko baino gehiago ditu gai giltzarrietan, hala nola nekazaritzako elikagaien sektorean, biomedikuntzan, nanoteknologian eta automobiletan”, besteak beste. Amaitzeko, Sanz presidenteak azpimarratu zuen Foru Komunitatean eta bertako hiriburuan modu harmonikoan konbinatzen direla “tradizioa eta modernotasuna, dibertitzeko gaitasuna eta lanarekiko gustua”.
Bestalde, Barcina alkateak Cervantes Institutuak duela 18 urte baino gehiago Espainiako hizkuntza eta kultura sustatzeko abiatu zuen lana goretsi zuen, eta “Jaia. Iruña, Nafarroa” erakusketako irudiak aipatu zituen. Alkatearen esanetan, Iruñak nahi du hiria ezagutzea ez bakarrik jaiengatik eta San Ferminetako irudiek erakusten duten “aurpegi pozgarriarengatik”, baita “berrikuntzarengatik, lan egiteko gaitasunarengatik eta garapenerako gaitasunarengatik” ere. Arrazoi horiek direla bide, Europako kultura-hiriburua izan nahi du 2016an. 
Bestalde, enbaxadoreak Nafarroan bizitzen eta ikasten egin zituen urteak gogoratu zituen, eta herritarrek “izaera adeitsua” dutela esan zuen. Horrez gain, Foru Komunitatearen “edertasun naturala, monumentala” azpimarratu zuen, baita Foru Komunitatearen “ekimena, garapena eta modernotasuna” ere. Amaitzeko, Cervantes Institutuko zuzendaria “oso pozik” agertu zen bere egoitzan Nafarroari buruzko erakusketa bat hartzeagatik, eta bertaratuei Foru Komunitatea bisitatzeko gonbita egin zien: “Nafarroa ezagutzea eta maitatzea bat da”, esan zuen. 

Cervantes Institutura hurreratu zirenen artean, Europako Batzordeko eta Europako beste autonomia-erkidego edo eskualde batzuetako ordezkari ugari zeuden, baita ikasketengatik edo lanarengatik Bruselan bizi diren nafarrak ere. Raoul Prado Europar Batasuneko Eskualde Politikako zuzendari nagusia eta Samuele Furfari Energia Berriztagarrien zuzendari nagusia, Antonio Di Giulio Elikadura Unitateko burua eta Ikerketa zuzendaritza nagusiko eta Marie Curie beka zientifikoen batzordeko kideak ere hurreratu ziren. 

Horrez gain, autonomia-erkidegoek Bruselan dituzten ordezkariak ere ekitaldira bertaratu ziren, hala nola, Errioxakoa, Balearretakoa, Gaztela-Mantxakoa, Kataluniakoa eta Extremadurakoa, baita Lonbardia, Venezia eta Kroazia eskualdeetako ordezkariak ere. Bestalde, Europako eskualdeetako merkataritza-ganberetako kideak eta Espainiak Bruselan eta Europar Batasunean dituen enbaxadetako kideak ere hurreratu ziren. 

Erakusketa, NNPren bideoa eta Nafarroako produktuen dastaketa
Hitzaldien eta aurkezpen-ekitaldiaren ostean, bertaratuek “Jaia. Iruña, Nafarroa” erakusketa eta Nafarroako Nazioarteko Planaren bideoa ikusi zituzten. Bideoan, Foru Komunitateko arlo azpimarragarrienak agertzen dira: ikerketa, ongizatea, hezkuntza eta osasuna, besteak beste.
Bestalde, “Jaia. Iruña, Nafarroa” erakusketan, argazkien hautaketa, informazio-panelak, argitalpenak, ikus-entzunezko materiala, irudi grafikoak edo soinu-erreprodukzioak daude eta, horien bidez, Nafarroaren eta Iruña hiriaren bokazio europazalea ikus daiteke. Horrez gain, San Fermin jaietako zenbait irudi agertzen dira, argazkilari hauen begiradapean: Cartier-Bresson (1952), Morath (1954), Masats (1957-1960), Ubiña (1959), Koudelka (1972), Hidalgo, Hollander, Kimmich eta Scianna, besteak beste. Horiek guztiek Iruñan egondako pertsonaia ezagunak erretratatu zituzten: Ernest Hemingway, John Dos Passos idazlea, Deborah Kerr, Charlton Heston, Bill Clinton, Derek Walcott, Lauren Bacall eta Spike Lee, besteak beste.

Erakusketa bisitatu ondoren, bertaratuek Nafarroako produktuak dastatu zituzten Cervantes Institutuaren lorategian. Horren ostean, Nafarroako ordezkaritza Carlos Bastarreche Sagüés Espainiak Europar Batasunean duen enbaxadore-ordezkari iraunkorraren etxera joan zen afaltzera. 

